
450 Jahre Pestalozzi in Zürich 

 

Toast auf die Familie Pestalozzi von Hans Georg Schulthess 

am 10. Juni 2017 im Zunfthaus zur Saffran, Zürich 

 

 

Herr Presidänt vom Pestalozzi- oder söll ich säge vom Pestaluzze-Familiefonds, liebe Dieter 

vereerti Familiemitglider vo de Pestaluzze und iigladni Gescht! 

 

Als Presidänt vo de Schulthess’sche Familiestiftig überbringe n ich die beschte Glückwünsch vo eu-

sere Familie Schulthess zu euem 450-jäärige Iibürgerigsjubiläum i d Stadt Züri. – Gliichzitig bedanke n 

ich mich, zäme mit em Quästor, em Olivier vo Schultess, für d Iiladig zur Teilnaam a dem einzigartige 

Jubiläum. 

 

D Familie Schulthess hät s letscht Jaar chöne n ires 600-jäärige Jubiläum vo de Bürgerzueghörigkeit zu 

Züri fiire, also simmer 150 Jaar vor eu ufgnoo worde. D Pestalozzi sind vo Chiavenna nach Züri iigwan-

deret, mir nume vo Rüeschlike. 

 

Aber gliichwool händ eusi Familiene über Jaarhunderti immer wider ängi Band und Verbindige 

mitenand gchnüpft. Speziell dänk ich da an Heinrich Pestalozzi, wo d Anna Barbara Schulthess ghü- 

raate hät, und das gäge de grossi Widerstand vo irne n Eltere. 

 

Oder ich dänke n au a miin Götti, de Hans Pestalozzi-Keyser, wo n e grosse Persönlichkeit i Züri gsii 

isch. 

 

Jetz erheb ich miis Glas zum Wool vo n eusne beidne Familiene n und uf die schööni Stadt Züri, wo n 

eusene Familiene n über Jaarhunderti zur Heimet worde n isch. 

 

Zum Wool mitenand! 


